
Ina vusch per quels che na possedan nagin pass cotschen
Advocat ed expert per dumondas da migraziun

DA CLAUDIA CADRUVI / ANR

■ Marc Spescha defenda dapi ventg
onns ils dretgs dad esters avant dret-
gira. L’advocat è daventà expert en du-
mondas da migrants. El sa senta obligà
da far frunt politicamain a l’opiniun
che la Svizra saja memia indulgenta.
Quels dis avess d’arrivar la decisiun da la
Dretgira federala che pertutga il destin
d’ina famiglia cun dus uffants. «I ma fa
gia uss mal il venter sche la decisiun avess
dad esser negativa», di Spescha. «Quai na
fiss betg gist.» La famiglia viva dapi ra-
dund diesch onns en Svizra. Il bab aveva
mess en pe ina fatschenta, aveva fatg con-
curs cun sia firma ed aveva anc daivets da
var 30 000 francs. Il chantun Turgovia
ha perquai concludì ch’il bab na saja betg
pront da sa tegnair a l’urden svizzer, la fa-
miglia stoppia bandunar il pajais.

Advocat en la Langstrasse
En il fratemp ha il bab chattà lavur ed ha
pajà enavos tut ses daivets. Tuttina sto la
famiglia – il figl è creschì si en Svizra –
temair da vegnir expulsada. Spescha dis-

curra d’ina tragedia. Il cas mussia la rigi-
ditad envers ils esters che na possian sa
lubir quasi nagut. «Quai m’occupescha.
Nus Svizzers manegiain adina che nus sa-
jan memia indulgents. Ma nus essan fitg
rigids.»

Il 1989 aveva Spescha cumenzà sco
praticant en l’advocatura Langstrasse 4 a
Turitg. Là aveva era lavurà Moritz Leu-
enberger avant sia elecziun sco cusseglier
guvernativ e pli tard sco cusseglier fede-
ral. Il 1993 è Spescha daventà partenari
independent ed è sa fatschentà cun cas
dal dretg civil e penal, dal dretg da lavur,
ma oravant tut dal dretg da migraziun.
La Langstrasse era in quartier cun blers
esters, uschia che l’advocatura aveva
savens clientella senza il pass cotschen.

23 pertschient
senza pass cotschen

«Cun il temp hai jau vesì che quest
champ n’interessava betg la scienza giu-
ridica», di Spescha. La polizia ed ils uffi-
zis da migraziun faschevan in pau tge
ch’els vulevan. Publicaziuns u commen-
taris davart il dretg da migraziun n’exi-
stevan betg. Il 1999 ha Spescha publitgà
il «Handbuch zum Ausländerrecht»,
trais onns pli tard «Kommentar zum
Ausländerrecht» e lura èn cumparids
successivamain cudeschs en collavura-
ziun cun auters giurists.

Sias publicaziuns sa basian sin la pra-
tica, di Spescha ch’è già stà cun var milli
recurs avant dretgira. Ils cas pertutgian
dumondas existenzialas. Savens sa tracti

da reunir famiglias, mintgatant era da le-
galisar sans-papiers.

Cun vesair la realitad da viver dals
esters è Spescha daventà expert en questa
domena. El prenda perquai il pled en la
discussiun politica da migraziun sch’i va
per exempel per l’iniziativa da repatria-
ment da la pps. «Jau ma sent obligà da
m’exprimer en favur d’ina cohorta che
n’è betg represchentada en nossa demo-
crazia», di l’advocat. «23 pertschient da
la populaziun na possedan betg in pass-
port svizzer e n’han nagina vusch.»

En general deplorescha l’advocat ch’i
manchia en Svizra ina cultura da bain-
vegni e ch’i predomineschia ina tenuta
defensiva e pauc honzelia visavi ils immi-
grants.

Nunconfurmissem e svilup social
Spescha è creschì si a Domat sco frar vegl
da quatter fragliuns – tuts buobs. Il bab
Hendry Spescha era in’enconuschenta

persunalitad en Rumantschia. «Nus ave-
van a chasa ina viva cultura da discus-
siun. Flurin ed jau predominavan en ils
discurs cun il bab. Ils dus frars giuvens e
la mamma n’avevan betg ina posiziun
uschè simpla.»

In dals puncts dispitaivels era il ser-
vetsch militar. Marc ha refusà da cunti-
nuar il servetsch militar suenter la recru-
ta. Il bab – malgrà deputà da la pcd – ha
mussà chapientscha. La mamma aveva
fastidis ch’il figl lavaghia ses avegnir pro-
fessiunal.

Il 1988 ha Spescha doctorà cun la la-
vur «Rechtsbruch und sozialer Wandel».
La dissertaziun sa fatschenta cun la du-
monda tge influenza ch’il nunconfur-
missem – sche persunas rumpan sap-
pientivamain ina lescha – ha sin il svilup
da la legislaziun. In exempel pratic en la
dissertaziun era il scumond da viver en
concubinat ch’era en vigur fin il 1973 en
il Grischun.Sper l’advocatura lavura Marc Spescha sco docent per il dretg da migraziun a l’Uni Fri-

burg e presidiescha l’Ovra d’agid dals lavurers a Turitg. FOTO C. CADRUVI

«El veva en bung caracter scu pacs oters»
Reacziuns per la mort da Richard Bucher

DA GION NUTEGN STGIER / ANR

■ Causa dad ena farmada digl cor è
mort gievgia sen venderde Richard
Bucher, igl anteriour goli digl HC Tavo.
Cugl «HCD» è el sto dus gedas cam-
piun svizzer e siva da sia carriera acti-
va è Tavo davanto pigl Lucernes sia no-
va patria. Da treis persungas tgi on gia
ena relaziun pi strètga cun el vainsa
lia saveir daple. El era bunamaintg ena
legenda, «Richi» Bucher, scu chegl tgi igl
anteriour goli digl «HCD» niva numno
digl taimp activ scu er anc oz digls sies
fans fidevels e digls sies blers ameis. Per
igls numerous fans tgi el ò gia, ma cun-
zont er per tot las persungas tgi stavan ad
el fitg manevlas, è la mort anetga digl an-
teriour goli digl «HCD» en colp dolo-
rous. Durant sia carriera, ma an spezial
er siva, è Richard Bucher adegna resto en
tip ampernevel, en carstgang cun en ca-
risma particular e cunzont ena persunga
da «buna pasta». La mort dad el caschu-

nga malaveta tar blers tgi on admiro «Ri-
chi» durant igls 11 onns tgi el è sto pigl
«HCD» sen igl sglatsch. Mort è Richard
Bucher a Coira aint igl spital cantunal,
dad ena farmada digl cor, tgi el ò gia
all’antschatta dall’emda passada. El era
marido, bab da dus mattas ed an 17 deis
vess Richard Bucher cumplania igl 57.
anniversari. Scu goli ò «Richi» Bucher
fatg sa desperar blers attatgeders cun sies
reflex, sia reacziun ed an spezial er cun
sias paradas prest miraculousas. Gugent
provotgiva el igl adversari er cun l’egna u
l’otra «show» aint igl gol e segl glatsch,
chegl sa tgapescha adegna aint igl rom
digl lubia. Giuia ò el adegna cun la nom-
ra 55, la cefra tgi è identica cugl onn tgi
el era naschia. Sa fatg en nom ò avant 30
onns igl goli popular er internaziunal
cun giuier 38 gis per l’equipa da hockey
naziunala.

Er stimo scu carstgang
Legendars èn anc oz er igls derbis gri-

schuns digls onns 80 tranter Arosa eTavo
ed egn da chels tgi è sto dalla parteida tar
chels gis è Guido Lindemann, igl ante-
riour attatgeder dad Arosa. 16 onns ò el
giuia per Arosa ed igl 1982 è el schizont
sto cun 67 puncts «topscorer» dalla ligia
naziunala A. «Ia sung sainza pleds cun
betg anc saveir tgi Richard Bucher ò gia
da mureir», dei Guido Lindemann tot
consternia. Avant 30 onns era el scu ia er
en «nar» da hockey e pispert tgi nous
eran segl glatsch era a fegn cun la buntad.
Siva digl gi erans bagnspert puspe igls
miglers ameis anfignen tar igl proxim
derbi. I dastga daveiras deir tgi Richard
Bucher era en sportist correct, en bung
tip e cunzont er en tger carstgang. An bu-
na memorgia vaia anc bagn chels nume-
rous derbis tranter Arosa ed igl «HCD».
Igl ple gudagneva igl team da tgesa ed ad
ena parteida ma regorda anc bagn, cura
tgi igl «HCD» ò gudagnea ad Arosa cun
1:0 e «Richi» Bucher ò ple u manc fatg
fegn a mintga schanza tgi nous vagn gia.
Cun la mort digl goli, tgi è digl reminent
digl mies onn, perda igl hockey svizzer
en ampernevel tip.

Er scu concurrents bungs ameis
Dumando vainsa er a Renato Tosio, du-
rant onns igl migler goli dalla Svizra e
cugl SB Berna sto quatter gedas campiun
svizzer. Igl goli tgi ò antschet sia carriera
a Coira ò digl reminent giuia 183 gis per
la squadra da hockey naziunala. La mort
da Richard Bucher è per tots en colp e
caschunga malaveta tar blers. Per me è el
adegna sto en bung exaimpel ed ia va er
adegna admiro el. Nous ischans bagn
stos concurrents e tuttegna er bungs col-
legas. Cun el vaia adegna mantignia igl
contact e schi nous s’antupavan dalla
coppa «Spengler» u schiglio tar gis da ho-

ckey u occurrenzas da sport vainsa ade-
gna laschea repassar igls bels taimps segl
glatsch e chels muments siva igls gis. Sia
mort è betg angal ena sperdita tresta per
la famiglia, mabagn er pigl hockey sviz-
zer e betg igl davos per igls blers fans tgi
el veva anc oz.

Strousch gia en problem cun el
Egn tgi ò gia igl pi grond maret tgi Ri-
chard Bucher ò mido igl 1978 digl SC
Lucerna tar igl «HCD» è Fredy Bosch, da
lez taimp schef da sport digl club gri-
schun da renom. Oz ò Fredy Bosch 76
onns e santia dalla mort vegia el vender-
de dumang giond a spass cun sies tgang.
«Ia va gia en grond schoc e va per en mu-
ment ansomma betg ple ancletg igl
mond», dei igl om tgi ò transferia igl
1978 Richard Bucher tar igl «HCD. «Ia
veva ligia igl inserat tgi el veva do se ain-

ten la gasetta «Sport» per tschartger en
club ed independent digl president digl
«HCD», Jörg Guyan, vaia piglia se con-
tact cugl goli da Lucerna», dei Fredy
Bosch. An chels onns tgi «Richi» Bu-
cher è sto goli tar Tavo vaia strousch gia
en problem cun el, manegia igl om tgi
è schocco perveia dalla mort anetga digl
goli legendar. El veva en fitg bung ca-
racter, è sto ena persunga da respect e
cunzont en fitg bung carstgang, ò ac-
centuo Fredy Bosch. «Richi» Bucher, tgi
seia sto cugl «HCD» dus gedas campiun
svizzer, seia er sto ena persunga da gron-
da maniera. El vign a mantger ferm,
pertge i dava pacs deis tgi veva betg
contact cugl barmeir, menziuna Fredy
Bosch tgi loda igl anteriour goli digl
«HCD» scu carstgang e cunzont er scu
collega d’equipa tgi dava a chella igl
dretg maletg.

Richard Bucher, igl anteriour goli digl «HCD», è mort causa dad ena disdetga digl cor.
FOTO O. ITEM

Curt e bun
Naschì ils: 24 da schaner 1957
Creschì si a: Domat
Abitescha a: Turitg
Stadi civil: maridà
Bab da: dus uffants creschids
Spaisa preferida: gnocchi, spaghettis
Bavronda: vin talian u spagnol
Pajais da vacanzas: Italia
Sport: ir cun velo
Lectura: cudeschs tematics e belletris-
tica

